
O
lana lehibe iainam-bahoaka ary tsy voava-
han’izao fitondrana izao ny fampatanjahana ny
fahasalamam-bahoaka. Marefo ara-pahasala-

mana ny sarambabem-bahoaka, noho ny tsy fisian’ny
kalitaon’ny sakafo ara-dalàna hohaniny. Na eo
amin’ny habetsahana ihany koa aza mbola ifampita-
diavina be ihany. Mazava loatra, fa miankina amin’ny
fahafaha-mividiny izay ambany sy ny fahantrana
mihoa-pampana no anton’izany. 
Mbola mitohy ihany ankehitriny, ary vao mainka miha-
lalim-paka aza, ilay fiteny hoe : « Aza mba marary
ihany». Satria sarotra dia sarotra ny fitsaboana eny
amin’ny hopitaly. Eo ny vidim-panafody lafo, na maro
isan-karazany asain’ny mpitsabo vidiana. Rehefa tsy
maharaka izany ny fianakavian’ny marary dia ratsy
karakara eo ny marariny. Volabe no tsy maintsy la-
niana rehefa miditra hopitaly. Efa be ihany koa ny fa-
nakianana amin’ity hopitaly manara-penitr’i Andry
Rajoelina ity. Tsy manara-penitra izany ireny, hoy ny
fanakianana avy amin’ny olom-pirenena nahita ny
zava-nisy. Ho aiza izany ilay sarambabem-bahoaka?
“Aza mba marary ihany”. Ny mpitondra rehetra isan-
tsokajiny, mamonjy toeram-pitsaboana any ivelany
vantany vao tsy metimety ny fahasalamany. Volabe
tsy toko tsy forohana no laniny amin’izany, ary izany
dia ny fanjakana no miantoka azy. Niaraha-nahita sy
nandre tsara ireny mpitondra ambony nankany ive-
lany ireny nitsabo tena, raha tsy hilaza afa-tsy tato
anatin’ny roa taona farany fotsiny. Nisy ny nankao

amin’ny Nosy La Réunion, nisy tany Eôrôpa toy ny
tany Frantsa mihitsy nandritry ny andro maro. Nisy ny
dedaka mihitsy tamin’izany rehefa tafaverina nody
teto an-tanindrazana avy nitsabo tena ka sitrana soa
aman-tsara, izay niendrika fampangotsohana ihany
ny vahoaka malagasy tsy manana fahafahana manao
izany.
Ankoatra izany, mbola eo ny olana atrehin’ny mpo-
nina any ambanivohitra lavitra any noho ny tsy faham-
pian’ny mpitsabo. Malagasy maro no sahirana raha
tojo tsy fahasalamana na toy ny hiteraka, sns... Mi-
vangongo an-drenivohitra na an-tanàn-dehibe ny an-
kamaroany. Etsy ankilan’izany koa anefa, tsy tokony
hadinoina ny fahavitan’ny fitondrana mandoa ara-da-
làna ny karamany na ny tambin-karaman’izy ireny.
Niaraha-nahita sy nahalala ny hetsika nataon’izy ireo
nitaky izany. Amin’izany rehetra izany, dia any amin’ny
vahoaka hatrany no ifatraran’ny rihitra rehetra. Ny
olana manjo ny sarambabem-bahoaka io, tsy vita fot-
siny amin’ny hoe fitokanana fitaovana vaovao na mô-
derina apetraka eny amin’ny hopitaly ka idedahan’ny
mpitondra. Tsy mahavaha ny olam-bahoaka amin’ny
ankapobeny izany.  Rehefa foana io fomba fiteny:
“Aza mba marary ihany” io, izay vao tokony ho afaka
mirehareha ny mpitondra, fa raha mbola ny toe-java-
misy ankehitriny, dia aza be resaka eo amin’ity seha-
try ny fahasalamam-bahoaka ity, fa tsy mahavoa
nareo mpitondra. 

FiFidiaNaNa

Miroso ny TiM fa tsy mihaino an’i Paoly be hevi-dravina

I Paoly na i Paul Rabary, mpanao politika be hevi-dravina.

Fivarotan-tanindrazana , izay no misy ankehitriny.

Tany maro midadasika no efa lasan`ny vahiny.

Zary toa mitazam-potsiny ny olona eny ambanivohitra,

Tena tsy afaka miteny , tena tsy afaka manohitra !

Ny mpivarotra, tsy lavitra , ary  tsy olona hozoviana,

F`ireo “gasy maivan-doha” izay fantatra amin`ny haratsiana.

Tsy any ivelany fa tena ny ao anaty fitondrana,

Dia `reo jiolahy malaza efa voavidin`ny karana !

Mody hoe “fampandrosoana” no atao ambentin-teny,

Nefa halatra vaventy no ao ambadik`izy ireny.

Malagasy marobe no indreo esorina amin`ny taniny,

Tsy mahita izay halehany, tsy mahita izay hohaniny !

Amin`izany ny mpitondra mbola lalina ny hambony,

Na dia hita fa ny gasy no mihazona ny rambony !

Tsisy intsony ny any aoriana f`efa isika izao no gisitra,

Tena hoe “ny gida maimbo” sy efa tena “vody lisitra”!

Mbola tsisy toy izao ny nihàtra tamin`ny firenena,

Raha ny enimpolo taona  no hiverenana jerena.

Norombahin`ny mpitondra ankehitriny ilay amboara

Maha “gisitra sy rambony” an`i Madagasikara !

TSIMIMALO (07-12-21)

ARAHABAINA FA GISITRAARAHABAINA FA GISITRA

TONONKALO

Tonga nitondra ny fehin-kevitra hoentina hitondrana ny
zotram-pifidianana eto Madagasikara tetsy amin’ny bi-
raon’ny CFM (Filan-kevitra ho an’ny fampihavanam-pi-
renena) Ampefiloha ny vondrona Panorama afak’
omaly. Nilaza Andriamatoa Rakotovazaha Olivier, mpi-
kambana iray ao amin’ny vondrona Panorama, fa
soso-kevitra maromaro nivoaka nandritra ny fivoriana
nataon’ny Vondrona Panorama tetsy amin’ny Hotel
Carlton Anosy ny 13 Novambra 2021 lasa teo, ity na-
tolotra ho an’ny CFM ity, mba hisorohana ny korontana
noho ny fandrombahana fahefana amin’ny alalan’ny
hala-bato hataon’ny mpitondra fanjakana mandritra ny
fifidianana. Nanohy fanazavana ity mpitodra tenin’ny
Vondrona Panorama ity, fa fitandroana ny fitoniana
mandritra ny fitantanana ny fifidianana rehetra izay hisy
eto Madagasikara no tanjona amin’izao fanolorana
fehin-kevitra izao, mba hisian’ny fifidianana manaraka
ny fenitra Demokratika. Naneho hevitra Andriamatoa
Maka Alphonse filohan’ny CFM, fa  rafi-panjakana ma-
metraka ny fifampiresahana eo amin’ny samy hery po-
litika ny CFM,  mba hisian’ny fitoniana sy ny  fifidianana
eken’ny rehetra  eto  Madagasikara. Ezahin’ny Von-
drona Panorama hozaraina amin’ireo  rafi-panjakana
isan-tsokajiny ity fehin-kevitra ity, ho fialana nenina
amin’ny fisian’ny korontana noho ny fanatanterahana
fifidianana rehetra  izay  hokarakaraina  eto an-tanin-
drazana amin’ny fotoana ho avy rehetra.

Franck Razakambelo

Fanatsarana ny fitantanana ny fifidianana

Nanolotra soso-kevitra amin’ny
CFM ny Vondrona Panorama

Ankehitriny dia maro ireo
mitonona ho mpamaka-
faka politika , mpandinika
fiarahamonina , mpanda-
lina toekarena , mpanadi-
hady tantara, mpahay
lalàna, sns... Tsy maha-
gaga izany satria ilay fi-
tondrana mijoro dia tsy
mamely araka ny fitenin-
jatovo , hany ka lasa ma-
hita lazaina avokoa ha-
tramin’ireo izay noheve-
rina ho tsy tokony hiloa-
bava akory. Iray amin’ire-
ny mpaneho hevitra ireny
Ingahy Paul Rabary na i
Paoly R.
Nandritra ny fitondrana te-
tezamita notarihan’ Inga-
hy Rajoelina naka fahefa-
na tsy tamin’ny fomba de-
mokratika, no nahafanta-
rana an’i Paul Rabary,
izay niseho fahitalavitra
matetika , nanao famaka-
fakana petatoko, niaro an-
jambany ny bontolo  na-
taon-dRajoelina sy nan-
doto ny Filoha Ravaloma-
nana.
Tamin’ny fifidianana filo-
hampirenena 2013 dia
niara-dia  tamin’ny Kan-
dida Edgard Razafindra-
vahy i Paul Rabary tany
amboalohany, satria ran-
gahy io no voafidy ta-
min’ny fifidianana sivana
nampanaovin’ny mpomba
an-dRajoelina, tonga mi-
hitsy niaraka nanatitra ny
firotsahan-kofidina niara-
ka tamin’ny kandida Ra-
zafindravahy teny Ambo-
hidahy Ingahy Paoly, ki-
nanjo nisy ny fivadihan-ja-
vatra taoriana kely, fa

nirotsaka ho fidiana in-
dray ny Filoha Rajaonari-
mampianina, ka nekena
ny firotsahana , tonga dia
nifindra lasy tany Ingahy
Paoly , ary dia nadio ny
rano nitana, tsy nandin-
gana  tany amin’izay nisy
an-dRazafindravahy int-
sony ny tongotr’Ingahy
Paoly.
Voafidy ho filoha Ingahy
Rajaonarimampianina, ka
nahazo ny tambiny In-
gahy Paoly , satria voa-
tendry ho minisitra tao
amin’ny governemanta ,
ny nahatsikaiky  anefa dia
tsy tahotra tsy henatra In-
gahy Paoly fa dia nirot-
saka ho fidiana ho filo-
hampirenena nifaninana
tamin’ilay nanendry azy
ho minisitra farany teo.
Aotra faingo isanjato no
azon’Ingahy Paoly , tare-
himarika tsy ampy hanao-
vana ady varotra hakana
toerana ho minisitra , tsy
nahazo seza tao amin’ny
fahefana mpanantante-
raka intsony, sady tsy
sahy nisedra ny safidim-

bahoaka tamin’ny fifidia-
nana solombavambahoa-
ka sy ben’ny tanàna ihany
koa , fa dia nijanona ho
mpampiasa vava tany
amin’ireo haino vaky jery
isaky ny misy toe-draha-
raha mafanafana  sisa In-
gahy Paoly.
Vao tafiditra kelikely teto
amintsika ny aretina koro-
naviriosy, dia Ingahy Paoly
no anisany namoaka sy
nanaparitaka ny sariny ni-
sotro ny Cvo, fotoana
fohy taorian’izay anefa dia
tratran’ny aretina Ingahy
Paoly ary nilaza fa tsy
afaka nandro nandritra ny
fotoana lavalava, voapo-
rofo tamin’ireo voalaza
ireo, fa mpila ranondrano-
ny mba hahazoana toe-
rana Ingahy Paoly, ka tsy
mahalala izay ahafaty azy
akory.
Mikasika ny fanehoan-ke-
vitra indray dia vao volana
vitsivitsy izay Ingahy
Paoly no nanambara ta-
min’ny fahitalavitra, fa efa
tsy izy intsony hono ireo
filoha roalahy nanao fiho-

dinana faharoa farany
teo, f’efa any hono ilay
olona fahatelo andran-
drain’ny vahoaka, kinanjo
andro vitsivitsy izay dia
niova indray ny famakafa-
kan’Ingahy Paoly, nilaza
indray izy fa ho lany
amin’ny fihodinana voalo-
hany hono Ingahy Rajoe-
lina, asa na tsy nahita
ravin’avaratra tamin’ilay
olona lazaina fa fahatelo
azo antoka Ingahy Paoly
dia nirediredy indray nibo-
rosy andRajoelina. 
Mbola afaka roa taona
vao higadona ny 2023,
noho izany dia mbola
mety hiova indray ny tom-
batomban’Ingahy Paoly,
ka mety ho tonga amin’ny
hoe izaho Paul Rabary mi-
hitsy no ho lany filohampi-
renena manaraka eo.
Sasapoana  Rangahy io
maneho hevitra amin’ny
fampahalalambaovao
isan-karazany , saingy ny
olona efa  tsy mihaino azy
intsony, satria raha nahay
nanombatombana izy dia
tokony ho tsinjony mia-
loha ny aotra faingo isan-
jato ampahambato azony
tamin’ny fifidianana filo-
hampirenena fihodinana
voalohany.
Zon’Ingahy Paoly ny ma-
neho hevitra, fa ny Tiako i
Madagasikara (TIM) kosa
dia efa tongotra mby an-
dakana, vonona haka fa-
hefana amin’ny alalan’ny
fifidianana madio, tsy hi-
andry an’i Paoly be hevi-
dravina.

Ny Valosoa


